Հայոց ցեղասպանութեան հոգեբանական հետեւանքները եւ հայ լրագրութիւնը
Թէեւ ներկայացնելիք նիւթս չի տեղաւորուիր այն խորագրի տակ, որ ճշդուած է, սակայն կապ ունի ընդհանուր թեմային հետ , մանաւանդ երբ նկատի ունենանք, որ Ցեղասպանութիւնը իրականացնող կողմը Ցեղասպանութեան հետեւանքով մեր ստեղծուած ներազգային  հոգեբանական վիճակը երբեմն անուղղակի եւ երբեմն ցուցական ձեւով կ՛օգտագործէ մեր ժողովուրդի տարբեր հատուածները իրար դէմ տրամադրելու: 

Ցեղասպանութեան արդար հատուցման համար տարուող աշխատանքներուն մէջ , մենք յաճախ մտահան կ՛ընենք հոգեբանական գործօնը թէ՛ մեր եւ թէ՛ հակառակորդի  պարագային : Այս գործօնը կարեւոր է թէ՛ մենք   մեզ լաւ հասկնալու եւ թէ՛ զայն իբրեւ ազդու զէնք գործածելու՝ ճնշելու համար յանցաւորը: Այս մասին կ՛արժէ յատուկ մասնագիտական քննարկումներով անդրադառնալ, նկատի ունենալով խնդրին քաղաքական նշանակութիւնը:  Ցեղասպանութեան ճանաչման եւ ժխտողականութեան դէմ պայքարի  աշխատանքներուն  մէջ, անհրաժեշտ է հոգեբանական գործօնի այս ուղղութեամբ օգտագործումը՝ թուրք հասարակութեան մօտ իրենց պետութեան հաշւոյն յանցաւորի զգացումը զարգացնելու եւ հասարակութեան ու պետութեան միջեւ անջրպետը խորացնելու համար: 

Իսկ այսօր Ցեղասպանութեան հոգեբանական հետեւանքներու քննարկման իբրեւ առաջին նախաքայլ պիտի արծարծեմ որոշ մտածումներ Ցեղասպանութեան հոգեբանական հետեւանքներու ուղղութեամբ՝ զուտ ներազգային մակարդակի վրայ: 

Անցնիմ նիւթին 

ՄԵնք երբ ձգէ ըսենք` թող կուտանք , իրենք երբ ձգէ ըսեն քաշել կը հասկնան:

Հարիսան մենք իբրեւ ճաշ կ՛ուտենք , իրենք՝ իբրեւ նախաճաշ:

Մեր հարսանիքներուն փեսան եկեղեցին կը սպասէ , իրենք հարս ու փեսայ միասին եկեղեցի կ՛երթան :
Կարելի է շարքը երկարել:

 Վստահաբար կռահեցիք որ «մենք»-ը այս պարագային սփիւռքի մէջ ապրող հայերս ենք, իսկ« իրենք»-ը դուք էք, Հայաստանաբնակ հայրենակիցներդ:

1988-ի Ղարաբաղեան շարժումը եւ երկրաշարժը ինծի եւ շատ ուրիշ հայերու համար եղան առաջին առիթները՝ հանդիպելու հայրենիքին եւ հայրենիքի մէջ ապրող ժողովուրդին հետ, որոնք մինչ այդ անծանօթներ էին: 

Առաջին հանդիպումներէն , զգացական առաջին պոռթկումները արտայայտելէն, կարօտի առաջին գիրկընդխառնումներէն ետք երբ համեմատաբար բնականոն դարձան հայրենիքի հետ մեր հանդիպումները եւ գլխի ինկանք, որ մենք եւս այլ ժողովուրդներու նման ունինք ազատ, անկախ հայրենիք, քայլերգ, զինանշան , բանակ եւ առօրեայ հոգեր, սկսան կամաց-կամաց լսուիլ մեր ժողովուրդի երկու հատուածները տարբերող ձայներ: Ձայներ, որոնք երբեմն ճիշդ են, երբեմն չափազանցուած եւ նախապաշարուած, երբեմն ամբողջութեամբ սխալ եւ պարագայական : Ձայներ, որոնք մերթ կը բարձրանան , մերթ կը վերածուին փսփսուքի , սակայն երբեք չեն անհետանար:

Հետաքրքրական է որ տարբերութեան թեման կը տարուբերի ամէնէն անհեթեթ հարցէն  մինչեւ ամէնէն լուրջ հարցերու միջեւ,  նայած թէ ի՞նչ է նպատակը՝ ծիծա՞ղ, հաճելի ժամա՞նց , թէ՞ քաղաքական շահարկում: 
Վերը յիշուած օրինակները  թերեւս  հաճելի թուին խօսակցութեան  եւ stand up comedy-ներու ներկայացումներու ընթացքին,  իբրեւ հաճելի ժամանց : Սակայն, երբ ան  կը հասնի մեր ժողովուրդի հիմնախնդիրները շօշափող նիւթերու,  հարցը կը լրջանայ, իսկ  վտանգաւոր բնոյթ կը ստանայ ,երբ կը վերածուի մեր ժողովուրդը  տարանջատող գործօնի: 

Հաւանաբար հիմա այն վայրկեանն է,  ուր  սկսաք մտածել , թէ ի՛նչ է այս նիւթերու առնչութիւնը լրագրողներու վեցերորդ համաժողովին հետ , որ կը կրէ « Ցեղասպանութեան հարիւրամեակին ընդառաջ»  խորագիրը: Իրաւունք ունիք այդպէս մտածելու , այս կարեւոր եւ լուրջ թեման ինչպէ՞ս կարելի է քննարկել այսքան պարզունակ ձեւով: 

 Համոզուած եմ, որ այս նիւթը կը տեղաւորուի ընդհանուր թեմայի պարունակին մէջ եւ կը յուսամ որ յառաջիկայ քանի մը վայրկեաններու ընթացքին  կը համոզեմ ձեզ,  որ արծարծուած նիւթը կարեւոր է Ցեղասպանութեան հարիւրամեակին ընդառաջ: 

Վերադառնալով նիւթին՝  անձնապէս շատ ծիծաղած եմ եւ շատ ալ պիտի ծիծաղիմ, երբ անմեղ երգիծանքով Հայաստանի մէջ լսեմ իմ հայաստանցի հայրենակիցիս ծիծաղաշարժ նկատողութիւնը՝ ուղղուած սփիւռքահայերուն,  թէ «Արարատը փնտռողները եկան» . թէեւ անցեալ տարի, երբ Արմաւիայի ձախաւերութիւններէն  եւ շահագործումներէն փախուստ տալու նպատակով,  Տուպայէն Երեւան  կու գայի, մէկուկէս ժամնոց ճամբան  գրեթէ 14 ժամէն կտրելով , ետեւի աթոռին վրայ նստած միջին տարիքի մարդը,  Զուարթնոցի օդակայանին  մօտ  քովի քնացող տղամարդը արթնցնելով կ՛ըսէր. 
- Գուգօ՛ ջան, տե՛ս Արարատը ինչ սիրուն է : Անմիջապէս ետեւ դարձայ եւ հարցուցի. 

 -Արտասահմանէն էք:

- Ո՛չ, -  եղաւ պատասխանը, -Երեւանից:

Կան արտայայտութիւններ, նկատողութիւններ, մանրավէպեր այս նիւթին հետ կապուած, որոնք ծիծաղ կը շարժեն , անմեղ են եւ կը համեմեն մեր առօրեան, կան չարամտութեամբ արտայայտուող միտքեր . աւելին, կան նաեւ վտանգաւոր նկատողութիւններ , որոնք աննկատ կ՛անցնին , սակայն ձիւնագնդակի վերածուելով աւերներ կը գործեն եւ ճեղքեր կը յառաջացնեն պատմութեան անողոք ճակատագրով տարանջատուած մեր ժողովուրդի զաւակներուն միջեւ : Ես մտահոգ եմ այդ մանրուք նկատուող նկատողութիւններով ՝  հաւանաբար մեկնած մասնագիտութենէս:  

Հոգեբանութիւնը այն ճիւղն  է,  ուր կարեւոր է մարդկային կեանքի հետ կապուած իւրաքանչիւր մանրամասնութիւն, որովհետեւ  այդ մանրամասնութիւններն են, որ  կ՛որոշեն անհատին հոգեկան առողջութիւնը  , ինչպէս բժշկութեան պարագային՝  բջիջները, որոնք թէեւ  շատ փոքր են , սակայն անոնց  առողջութենէն կախեալ է մարդուն ֆիզիքական առողջութիւնը:

Ցեղասպանութեան հարիւրամեակին ընդառաջ  շատ մեծ գործեր կը ծրագրուին. միջազգային մակարդակի վրայ աշխատանք կը տարուի,  Միացեալ Նահանգներու նախագահին դիմումներ կ՛ըլլան ընտրութիւններէն առաջ եւ ետք՝ յիշեցնելու , որ եղածը Ցեղասպանութիւն է եւ ոչ թէ Եղեռն: Բոլոր հայերս մեր  շունչերը  բռնած կը սպասենք, թէ Ֆրանսան ի՞նչ որոշում պիտի տայ  յառաջիկային  : Շատ կարեւոր աշխատանքներ , անկասկած,  սակայն  այս բոլորի կողքին  նոյնքան եւ աւելի կարեւոր են  մեր ժողովուրդի միասնականութեան համար տարուող աշխատանքները: Յաճախ կեանքի մէջ եւս , զբաղած մեծ հարցերով, կը մոռնանք մեզ ամբողջական դարձնող եւ մեզ խաղաղութիւն պատճառող մանրամասնութիւնները, որոնք կարեւոր են յաջողութեան եւ ուրախ կեանքի մը համար:  Կարեւոր է ըլլալ շրջահայեաց եւ ուշադիր՝ Ցեղասպանութեան հետ կապուած հարցերու նկատմամբ. իւրաքանչիւրը իր մասնագիտութեան եւ իր կարողութեան սահմաններուն մէջ , սակայն տալով լաւագոյնը , ձգտելով լաւագոյնին հետեւողական եւ յամառ ձեւով: 

Ցեղասպանութեան թեման մեր ժողովուրդին մէջ երբեմն անճիշդ ձեւով կ՛օգտագործուի, որպէս տարանջատող գործօն, ընդունինք խօսիլ այս մասին թէ ոչ,  երբ անճիշդ եւ ոչ հիմնաւորեալ ձեւով կ՛ըսուի , թէ 
Հայաստանցին սփիւռքահայի պէս չի զգար ցեղասպանութիւնը, որովհետեւ ինք չէ ապրած զայն: 
Հայաստանի մէջ թրքական արտադրութիւն  կը ծախուի,  մինչ սփիւռքի մէջ կը պայքարինք թրքական ապրանքներու դէմ:

 Հայաստանէն Թուրքիա պտոյտի կ՛երթան մարդիկ , մինչ  սփիւռքի մէջ  մենք կ՛արգիլենք այդ մէկը: 

Այս բոլորին եւ այլ հարցերու մասին կը խօսուի  , եւ եթէ հարցը չի քննարկուիր հանրային հարթակներու վրայ , չի նշանակեր, թէ ան  գոյութիւն չունի: Հարցը չի քննարկուիր , որովհետեւ գոնէ սփիւռքի մէջ, որուն աւելի ծանօթ եմ,  հարթակ չկայ քննարկելու ո՛չ այս եւ ո՛չ այլ հարցեր :

Հարցը չի քննարկուիր, որովհետեւ նիւթը անկարեւոր կը նկատուի եւ մարդիկ չեն անդրադառնար անոր լրջութեան եւ ծանրութեան:

Հարցը չի քննարկուիր , որովհետեւ հաւանաբար, եթէ   քննարկուի լուրջ ձեւով եւ քննական մօտեցումով, ապա բոլոր ենթադրութիւնները, ըսի-ըսաւները կարելի է փաստերով անվաւեր հռչակել, հետեւաբար անգործածելի՝ շահարկումի համար: 

Այս նիւթը մտահոգիչ է , որովհետեւ վստահ եմ, որ չկայ յաջողութիւն մեր ժողովուրդին համար առանց իսկական  (եւ ոչ թէ ձեւական)  միասնականութեան  եւ ծրագրաւորումի մեր յառաջիկայ քայլերուն : Իսկ այդ բոլորին կարելի է հասնիլ ազատ քննարկումներով, ազատ մամուլով, քննական մտքի զարգացումով, պրպտումներով :

Անցեալ ապրիլ 24 –ին երբ յայտագիրներու պատրաստութեան մէջ էինք , այս հարցի գծով  մտահոգութիւնը բնականաբար հասաւ իր գագաթնակէտին: 

Արդեօք իսկապէս այս տարբերութիւնները գոյութիւն ունի՞ն մեր ժողովուրդի տարբեր հատուածներու միջեւ , արդեօք իսկապէս մենք տարբեր ժողովուրդներ ե՞նք , արդեօք մէկս միւսէն աւելի՞ հայ ենք ... 

Եւ սկսայ պրպտումի եւ իմ համեստ միջոցներովս հասայ այն եզրակացութեան,  որ ճիշդ է՝ կա՛ն տարբերութիւններ, մեր ժողովուրդի տարբեր հատուածներուն միջեւ եւ բնական է , որ ըլլան ոչ միայն  իբր հետեւանք  աշխարհագրական տարբեր շրջաններու մէջ ապրելու  եւ տարբեր մշակոյթներու ազդեցութեան տակ գտնուելու, այլեւ որովհետեւ այսօրուան Հայաստանը , -որուն ժողովուրդին մեծամասնութիւնը  ի միջի այլոց ցեղասպանութենէն ճողոպրած հայեր են ՝  գաղթականներ 1915  թուականին, ներգաղթողներ եւ հայրենադարձներ,-Հայաստա՛ն է , Հո՛ղ է , Պատմութի՛ւն է, Մշակո՛յթ է , Հայրենի՛ք է : Նոյնը չէ պարագան սփիւռքին,  որը ծրագրուած ձեւով հիմնուած է Ցեղասպանութեան պատճառով թուրքը ատելու հասկացութեան վրայ : Այս գաղափարը մէջս հիմնաւորուեցաւ  կարդալով դոկտոր Վահէ Թաշճեանի  աշխատութիւններէն «Ազգայնականութիւնն ու սեռային խտրականութիւնը ՝ ցեղասպանութենէն վերապրած կիներու ու աղջիկներուն վերահամարկման գործընթացին մէջ» խորագրով գործի նախաբանը: 

Այո՛, սփիւռքը իր կազմութեան առաջին օրերէն ,  հայեր նոյնիսկ  իրար հետ երբ խօսէին,  իրար չէին հասկնար , իրար հետ կը հաղորդակցէին  հասարակ յայտարար դարձած թրքերէնով, տարանջատուած էին  , բաժնուած՝ հայրենակցական խմբակցութիւններու. այս պայմաններու տակ   սփիւռքի ղեկավարութիւնը, ի պատիւ իրեն , մտածեց եւ ծրագրեց այս անջատ-անջատ առօրեայ հոգերով ապրող հայութեան բեկորները միացնել գաղափարով մը , որ բնականաբար եղաւ Ցեղասպանութիւնը  : Սփիւռքի էութիւնը Ցեղասպանութիւնն է , սփիւռքը միացած է Ցեղասպանութեան հասկացութեան վրայ , սփիւռքը օրին փրկուած է Ցեղասպանութեան հասկացութեան վրայ հիմնուելով ... իսկ Հայաստանը՝ Հայաստա՛ն է, պէտք չունէր Ցեղասպանութիւնը՝ գոյութեան համար անհրաժեշտ  էութեան վերածելու :  Մեր ժողովուրդը Ցեղասպանութեամբ չի բնորոշուիր , պէտք չէ բնորոշուի , մենք աւելին ենք եւ ունինք աւելին . օրին նման քայլ մը գիւտի համազօր էր , սակայն այսօր, հարիւրամեակին ընդառաջ Ցեղասպանութիւնը պէտք չէ շարունակէ մնալ իբրեւ հայ ժողովուրդի զաւակները իրար միացնող  միակ  գործօն  : Աւելին, պէտք չէ դառնայ մեր ժողովուրդի տարբեր հատուածները տարանջատող նիւթ: Այս մէկը կապ չունի Ցեղապանութեան համար տարուած պայքարին եւ արդարութեան հասնելու մեր ճիգին հետ: 

Այս կէտի յստակացումը կարեւոր է , պէտք է բիւրեղանայ , պէտք է արծարծուի եւ ասոր մէջ մեծ դեր ունին լրատուական մարզէն ներս աշխատողները՝  յօդուածներով, քննարկումներով, զրոյցներով, յայտագրերով: Մարդ իրաւունք չունի մոռնալու Ցեղասպանութիւնը , սակայն մարդ նաեւ իրաւունք չունի Ցեղասպանութիւնը  շահագործելու իբրեւ մեր ժողովուրդը տարանջատող գործօն: Իմաստ չունի,  երբ Ցեղասպանութիւնը կը յիշենք ամէն օր , սակայն իրար չենք հասկնար  Ցեղասպանութեան պատճառով:

Եթէ այս  յստականայ, միւս բոլոր հարցերուն պատասխանները շատ դիւրին կարելի է տալ: Լիբանանէն դէպի Թուրքիա մեկնող օդանաւերուն մէջ կան բազմաթիւ հայեր, այնքան մը որ տեղացի դրացիս օր մը ինծի ըսաւ : « Թուրքիա կ՛երթայի եւ օդանաւին մէջ նկատեցի, որ բոլորը հայեր էին,  ըսի՝ արդեօ՞ք վերջացա՞ւ ջարդի խնդիրը» : Լիբանանի հայկական թաղամասերուն մէջ կարելի է գտնել շատ մը թրքական ապրանքանիշով արտադրութիւններ կամ հայկական տուներու մէջ թրքերէն ֆիլմերու հետեւողներ: Այս երեւոյթները, սակայն, չեն նշանակեր, որ անոնք ուղղակի ազդեցութիւն կ՛ունենան հայութեան պահանջատիրութեան վրայ։ Շարքը երկար է եւ անիմաստ է ժամանակ տրամադրել այս մանրուքներուն, սակայն անհրաժեշտ է յստակացնել ամէն բան,  յստակացնել, որ կարեւոր է մեր ժողովուրդի միասնակամութիւնը եւ միահամուռ ըլլալը . եւ ան որ հատուածականութիւնը կը զարգացնէ  մեր ժողովուրդին մէջ , անկեղծ չէ ինքն իրեն եւ իր ժողովուրդին հանդէպ:  Պէտք է գտնել հասարակ յայտարարներ եւ կառչիլ անոնց , իրար հասկնալ , իրար ընդունիլ եւ իրար կարօտնալ .ահա այն ատեն ո՛չ ոք մեզի կրնայ յաղթել եւ ո՛չ ոք կրնայ սպառնալ մեր գոյութեան: 

Համոզուած եմ որ հարիւրամեակին ընդառաջ հայկական լրատուամիջոցներն ու հայ լրագրողները այս ուղղութեամբ որոշ կարծրատիպեր քանդելու աշխատանքին մէջ հիմնական դեր ունին կատարելիք, մանաւանդ Ցեղասպանութեան հարցով տարանջատումի գործօնին փոխարէն իսկական  եւ ոչ ձեւական միասնականութեան գործօնը լուսարձակի տակ բերելու առումով։
